
ABSTRAK

Taman Kekal Pengeluaran Makanan (TKPM) Tawau mula dilaksanakan pada tahun
2008 dengan peruntukan kewangan oleh Kerajaan Persekutuan dan kawasan tapak
diberikan oleh Kerajaan Negeri Sabah. Keluasan tapak ialah 92.3 hektar dan dibahagi
kepada 59 lot serta ditanam dengan pelbagai jenis projek tanaman makanan. Tujuan
utama kajian ini adalah untuk mengkaji kesan pelaksanaan TKPM Tawau terhadap
pengetahuan, sikap, amalan dan pendapatan para peserta. Objektif khusus adalah i)
mengenalpasti latar belakang demografi dan sosioekonomi peserta; ii) mengenalpasti
tahap pengetahuan, sikap dan amalan (PSA) berdasarkan latar belakang demografi
dan sosioekonomi peserta; iii) mengenalpasti hubungan antara perubahan tahap
pengetahuan, sikap dan amalan (PSA) dengan latar belakang demografi dan
sosioekonomi peserta; iv) mengenalpasti hubungan antara perubahan pendapatan
dengan latar belakang demografi dan sosioekonomi peserta; dan v) mengenalpasti
faktor penting yang menyumbang kepada perubahan pendapatan selepas menyertai
projek TKPM. Kajian ini menggunakan data primer dan sekunder. Data primer
diperoleh melalui proses temuduga para responden, manakala data sekunder diperoleh
dari rekod dan laporan Jabatan Pertanian. Melalui ujian khi kuasa dua, didapati
terdapat hubungan yang signifikan terhadap perubahan sikap dan amalan terhadap
pengalaman pertanian responden. Didapati juga terdapat hubungan yang signifikan
antara perubahan pendapatan dengan tempoh penyertaan. Seterusnya dengan
menggunakan analisis regresi logistik binari mendapati bahawa peserta yang telah
genap lapan tahun menyertai TKPM mempunyai 81 kali peluang lebih tinggi untuk
mendapat peningkatan pendapatan. Kesimpulannya, terdapat beberapa faktor yang
memberi kesan terhadap pelaksanaan TKPM Tawau dimana tahap PSA peserta dilihat
masih lagi terhad. Hasil kajian ini boleh dijadikan sebagai satu sumber rujukan dalam
usaha untuk meningkatkan lagi keupayaan projek ini dan juga projek-projek serupa
yang lain jika dilaksanakan di negeri ini pada masa akan datang.

Kata kunci : pengetahuan, sikap, amalan, pendapatan, Taman Kekal Pengeluaran
Makanan

ABSTRACT

EFFECT OF IMPLEMENTATION OF TAWAU PERMANENT FOOD PRODUCTION
PARK TOWARDS KNOWLEDGE, ATTITUDE, PRACTICE AND INCOME TO

PARTICIPANTS

The Tawau Permanent Food Production Park (TKPM) was started in 2008 with financial
provision from the Malaysian Federal Government. The project site was allocated by
the Sabah State Government. Total area of the project was 92.3 hectares and divided
into 59 lots, planted with various food crops. The main purpose of the study was to
look into the effect of implementation of Tawau TKPM towards knowledge, attitude,
practice and income to participants. The specific objectives were i) to identify the
demographic and socio-economic background of the participants; ii) to identify the
level of knowledge, attitude and practice (KAP) according to the demographic and
socio-economic background of the participants; iii) to identify the relationships
between changes of knowledge, attitude and practice (KAP) with the demographic and
socio-economic background of the participants; iv) to identify the relationships
between income changes with the demographic and socioeconomic background the
participants; v) to identify important factors contributing to income changes resulting
joining the project; vi) to put forward recommendation to how a project like TKPM
Tawau can be improved. Data for the study consisted of primary and secondary data.
The primary data were obtained through the interview process of the respondents,
while secondary data were obtained from records and reports of the Sabah
Department of Agriculture. From the chi-square comparison test, it was found that
changes on attitude and practice of the participants had significant relationship with
their agricultural experience. There was also a significant relationship between the
income changes and the duration of participation. Using the binary logistic regression
analysis, it was found that participants who had completed eight years joint of TKPM
had 81 times higher opportunities to gain income. In conclusion there were several
factors affecting of implementation of Tawau TKPM where the KAP level of participants
was still limited. The findings of the study can be used as a reference source in an
effort to enhance the capabilities of this project as well as other similar projects if to be
implemented in the state in the future.

Keywords: knowledge, attitude, practice, income, Permanent Food Production Park

BAB 1

PENDAHULUAN

1.1 Pengenalan

Bab ini mengupas dan memberi gambaran umum tentang latar belakang pertanian
Malaysia pada masa kini, merangkumi dasar-dasar serta rancangan yang telah
dirangka oleh kerajaan. Ia merangkumi penyataan masalah dan kepentingan kajian,
objektif kajian, soalan-soalan kajian, kerangka konsepsual kajian dan definisi-definisi
dengan istilah juga diperincikan.

1.1.1 Sektor Pertanian di Malaysia

Sektor pertanian di Malaysia merupakan sektor yang terpenting seperti juga di negara-
negara membangun yang lain, walaupun wujud tanggapan bahawa ia telah mengalami
kemuncupan sekaligus dianggap ketinggalan zaman. Ironinya ia telah menyumbang
kepada Keluaran Dalam Negeri Kasar (KDNK) negara yang lebih tinggi sejak
mengalami transformasi Dasar Pertanian Negara 1984.

Kejadian krisis ekonomi 1997 telah membuat nilai ringgit merosot dan
pengeluaran makanan untuk keperluan dalam negara berkurangan. Justeru Dasar
Pertanian Negara Kedua (DPN2) telah dikaji semula, dan Dasar Pertanian Negara
Ketiga (DPN3) diperkenalkan untuk mencukupi aspek-aspek yang selama ini terabai
dalam sektor pertanian negara. Aspek tersebut antaranya adalah peningkatan
pengeluaran makanan, penerokaan punca pertumbuhan baru dalam sektor pertanian,
pertautan dengan sektor lain, dan peningkatan daya saing sektor pertanian negara
(Amriah et al., 2007).

Selaras dengan usaha itu, pada tahun 2003 Perdana Menteri pada masa itu,
Abdullah Badawi juga memperkenalkan motto dalam elemen pertanian baru kepada
para petani, iaitu “Pertanian adalah Perniagaan”. Pertanian era baru tersebut bercirikan
moden dan komersial, berteknologi tinggi, penggunaan bioteknologi dan teknologi
maklumat serta melahirkan usahawan dan produk berkualiti untuk pasaran eksport.
Menurut Zulqarnain et al. (2020), penerapan teknologi pertanian adalah penting dan
masih memerlukan peningkatan yang relevan untuk pengeluaran makanan dalam
sektor pertanian.

Rangka Rancangan Malaysia Kesembilan (RMK-9) kerajaan menggariskan
sektor pertanian sebagai salah satu jentera pertumbuhan negara yang ketiga. Sistem
pertanian yang melibatkan pertanian berskala komersial dirangka sebagai pemangkin
melebarkan sayap industri pertanian dengan melibatkan penggunaan teknologi baharu,
moden serta penglibatan tenaga mahir dan usahawan tani. Sehubungan dengan itu,
Kementerian Pertanian dan Asas Tani (KPIAT) melalui Plan Tindakan BOT (Balance of
Trade) telah menetapkan sasaran supaya mencapai lebihan dalam imbangan
perdagangan dalam imbangan perdagangan makanan menjelang tahun 2010.

Tumpuan DPN difokuskan kepada dua pendekatan utama iaitu pendekatan
perhutanan tani (agroforest approach) dan pendekatan berasaskan produk (product-
based approach). Bagi memastikan bidang pertanian terus diperkasakan dalam arus
modenisasi, peranan dan advokasi pihak berkepentingan seperti Pejabat Pertanian,
MARA, AgroBank, Badan Bukan Kerajaan (NGO), orang awam dan petani adalah




